
Numri i lëndës: 2022:276150 

Datë: 26.03.2024 

Numri i dokumentit:     05507135 

 

C.nr.1350/2022 

 

GJYKATA THEMELORE NË GJILAN, Departamenti i Përgjithshëm/Divizioni Civil, gjyqtari 

Venhar Salihu, me bashkëpunëtoren profesionale Bionda Rexhepi, në çështjen juridike 

kontestimore të paditëses E. H. nga Gjilani, të cilën sipas autorizimit e përfaqëson Fadil Sinanaj, 

avokat nga Gjilani, kundër të paditurës Komuna e Gjilanit-Drejtoria Komunale e Arsimit, me objekt 

kontesti kompensimi i ushqimit në punë dhe diferencës në pagë sipas licencimit, vlera e kontestit 

3,469.4 €, jashtë seancës, me datë 26.03.2024, mori këtë: 

 

A K T G J Y K I M  

  

I. APROVOHET pjesërisht e bazuar kërkesëpadia e paditëses E. H. nga Gjilani dhe 

DETYROHET e paditura Komuna e Gjilanit-Drejtoria Komunale e Arsimit, që paditëses në emër 

kompensimit të diferencës së pagës mujore – pagesës shtesë të të ardhurave për licencim 

periudhën 20.12.2019 – 31.12.2020, përkatësisht për 13 muaj, duke llogaritur nga 55.35 € për 

muaj, t’ia paguaj shumën prej 719.55 €, dhe në emër të kompensimit për shpenzimet e ushqimit 

për periudhën kohore 14.09.2020 – 16.04.2021, për 129 ditë pune, duke llogaritur nga 2 € në ditë, 

t’ia paguaj shumën prej 258.00 €; apo shumën e përgjithshme prej 977.55 €, me kamatë ligjore 

prej 8 % nga data 20.12.2022 si datë e paraqitjes së padisë, e deri në pagesën definitive, në afat 

prej 7 ditë, nga dita e pranimit të këtij aktgjykimi, nën kërcënim të përmbarimit të detyrueshëm.     

 

II. REFUZOHET e pabazuar pjesa tjetër e kërkesëpadisë së paditëses me të cilën ka kërkuar 

të detyrohet e paditura në kompensimin e pagës sipas licencimit dhe në kompensimin e 

shpenzimeve të ushqimit edhe sa i përket periudhës 18.04.2017 – 20.12.2019, në shumën e 

përgjithshme prej 2,49 .85   €. 

 

III. DETYROHET e paditura që paditëses t’ia paguaj shpenzimet e procedurës në shumë 

prej 144.00 €, në afat prej 7 ditë, nga dita e pranimit të këtij aktgjykimi, nën kërcënim të 

përmbarimit të  detyrueshëm. 

A r s y e t i m  
 

Paditësja, përmes të autorizuares së saj, me datë 20.12.2022, ka paraqitur padi kundër të 

paditurës Komuna e Gjilanit-Drejtoria Komunale e Arsimit, me objekt kontesti kompensimi i 

diferencës në pagë në bazë të licencimit-kualifikimit dhe i shpenzimeve të ushqimit.  

Në padi dhe precizim të saj ka theksuar se e njëjta është e punësuar si mësimdhënëse te e 

paditura, ndërsa asnjëherë nuk është kompensuar nga e paditura si punëdhënëse sipas përqindjes 

në të ardhurat personale në bazë të licencimit – kualifikimit, e as nuk iu ka përgjigjur në kërkesë 

paditëses. Ka shtuar se në bazë të përqindjes prej 27 % të pagës bazë, për shkak të kualifikimit 

bachelor, e njëjta do duhej të paguhej në shumën prej 113.67 €, mirëpo është paguar pjesërisht 

vetëm në shumën prej 58.32 €, për çka i ka mbetur borxh në shumën prej 55.35 €. Ndërsa, për 

ditët e pranisë në punë, nuk është kompensuar fare për shpenzimet e ushqimit.  Gjykatës i ka 

propozuar të aprovojë të bazuar kërkesëpadinë e paditëses dhe të detyroj të paditurën që t’ia 

kompensojë licencimin për periudhën 18.04.2017 – 31.12.2020, në shumën e përgjithshme prej 

2,435.4 €; dhe t’ia kompensojë shpenzimet e ushqimit për periudhën 18.04.2017 – 16.04.2021 në 

shumën e përgjithshme prej  ,034.00 €. Shpenzimet e procedurës i ka kërkuar në mënyrë të 

specifikuar, edhe atë: 104.00 €, për përpilim të padisë dhe 40.00 €, për taksë gjyqësore. 

 

E paditura në përgjigje në padi ka deklaruar se e kundërshton në tërësi të pabazuar 

kërkesëpadinë e paditëses, pasi Kontrata Kolektive e Arsimit në Kosovë nuk prodhon efekt juridik 

për të paditurën, meqenëse të njëjtit nuk janë nënshkrues të saj. Për më tepër ka theksuar se sa i 

përket kualifikimit, paditësja kompensohet sipas vlerës së përcaktuar me kontratën e punës, të 

cilën e ka nënshkruar vet, ndërsa kualifikimi me fakultet ka qenë kriter për themelimin e 

marrëdhënies së punës. Ka konsideruar se kërkesa e paditëses është e parashkruar bazuar në 

nenin 353 të Ligjit për Marrëdhëniet e Detyrimeve dhe nenit 87 të Ligjit të Punës. Gjykatës i ka 

propozuar të refuzojë të pabazuar kërkesëpadinë e paditëses. Shpenzimet e procedurës nuk i ka 

kërkuar.  

 

Gjykata pas pranimit të përgjigjes në padi ka konstatuar se janë plotësuar kushtet ligjore 

për marrjen e aktgjykimit jashtë seance gjyqësore, bazuar në nenin 398 dhe 399.1 të Ligjit për 

Procedurën Kontestimore (LPK). 

 

Gjykata ka gjetur se mes palëve nuk është kontestuese se paditësja është në marrëdhënie 

punë tek e paditura (fakt i vërtetuar edhe nga kontrata e punës për mësimdhënës, nr.prot.37 e 

dt.04.10.2017; nr.prot.400 e dt. 30.04.2018; nr.prot.657 e dt.01.09.2019) dhe për periudhën 

kohore 18.04.2017 – 16.04.2021 ka gjtihsej 517 ditë të punës, ndërsa për periudhën 14.09.2020 – 

16.04.2021, të ndarë sipas viteve shkollore ka gjithsej 129 ditë të punës (vërtetimi nr.prot.17/22 i 

dt.02.03.2022 i lëshuar nga SHFMU “Vatra e Diturisë” në Livoç të Epërm). 

 

Nuk është kontestuese se paditësja është mësimdhënëse e licencuar me diplomë Bachelor 

(fakt i vërtetuar edhe nga kontratat e punës të lidhura mes paditëses dhe të paditurës, ku figuron 

kualifikimi bachelor i gjuhës shqipe dhe licenca e mësimdhënësit nr.1026822 e dt.04.03.2019); 

dhe paga bazë e saj është 421.00 €, ndërsa për kualifkim fakultet paguhet në shumën prej 58.32 € 

(fakt i vërtetuar edhe nga lista e pagës e lëshuar në emër të paditëses nga Buxheti i Republikës së 

Kosovës).  

Gjykata  bazuar në nenin 329.1 të LPK-së, provat në shkresat e lëndës i gjeti vendimtare 

për vendosje në këtë çështje meritore, pasi të njëjtat janë lëshuar nga organi shtetëror – këtu vet 

e paditura dhe Agjencia e Statistikave të Kosovës, brenda kufijve të kompetencës së vet, duke 

provuar saktësinë e thënieve në këto dokumente.   

  

Gjykata vlerësoi se nuk ekzistojnë pengesa tjera për dhënien e vendimit meritor, pasi 

themelësia e kërkesëpadisë, e aprovuar si në pikën I dhe jo themelësia e kërkesëpadisë e refuzuar 

si në pikën II të dispozitivit të këtij aktgjykimi del bazuar në Vendimin e Qeverisë, Nr.01/33 të 

datës 29.08.2008 dhe në Kontratat Kolektive të Arsimit në Kosovë të datës 18.04.2017 dhe 

14.09.2020. 

 

Në Vendimin e Qeverisë, Nr.01/33 të datës 29.08.2008, i cili vendim ka qenë në fuqi deri 

më datë 31.12.2020 (i shfuqizuar me Ligjin për Pagat në Sektorin Publik, Nr.08/L-196), është 

përcaktuar se të gjithë mësimdhënësit do të kenë rritje të pagave të tyre në bazë të kritereve të 

licencimit, pra mësimdhënësve, drejtorëve, zëvendësdrejtorëve dhe bashkëpuntorëve 

profesional, përfitojnë rritje page me diplomë të shkollës normale 10 % të pagës bazë, me 

diplomë të shkollës pedagogjike me nje ngritje te pagës bazë prej 19%, me diplome universitare 3 

dhe 4 vjet përfitojnë ngritje të pagës bazë prej 27% dhe me diplomë të ciklit të dytë dhe të tretë 

(Magjistraturë dhe Doktoraturë) përfitojnë ngritje të pagës bazë prej 35 %.   

 

Zbatimi i këtij vendimi të Qeverisë, rastet e kualifikimit-licencimit është në përputhje edhe 

me Mendimin Juridik të Gjykatës Supreme të Kosovës, nr. 214/2023 të datës 05.10.2023. 

 

Në Kontratën Kolektive të Arsimit në Kosovë të datës 18.04.2017 dhe 14.09.2020, në 

nenin 3, paragrafi 2 është përcaktuar se “I (e) punësuar do të thotë punëtor ose punëtore, i/e 

cili/cila ka lidhur marrëdhënie pune në pajtim me dispozitat ligjore në fuqi, Kontratës Kolektive në 

nivel të vendit dhe kësaj kontrate”; dhe nenin 35, paragrafi 7 se “Të punësuarve, u sigurohet 

kompensim për ushqim gjatë punës, për ditët e pranisë në punë. Vlera e kompensimit të 

shpenzimit të  ushqimit në punë, për një ditë pune është 2€ (dy euro) për të punësuarit që kanë 

marrëdhënien e punës primare në institucionet arsimore. Punëdhënësi i cili ka të rregulluar 

ushqimin e të punësuarve, përmes restorantit të kuzhinës ose në një formë tjetër, nuk ka obligim 

kompensimin për ushqim. 

 

Dispozitat e Kontratave Kolektive të Arsimit për vitin 2017 aplikohen për periudhën 

18.04.2017 – 21.01.2021 dhe për vitin 2021 aplikohen për periudhën 14.09.2020 – 16.04.2021, 

zbatimi i të cilave është në përputhje edhe me Mendimin Juridik të Gjykatës Supreme të Kosovës, 

nr.40/2023 të datës 27.02.2023 dhe nr.214/2023 të datës 05.10.2023. 

 

Gjykata vlerësoi se e paditura nuk ia ka kompensuar paditëses pagën sipas përqindjes për 

shkak të kualifikimit shkollor, përkatësisht me Bachelor, pasi është paguar në shumën prej 58.32 € 

për kualifikim (fakt i provuar nga lista e pagës), ndërsa sipas përqindjes së përcaktuar në Vendimin 

e Qeverisë, është dashur të paguhet në shumën prej 113.67 €, me ç’rast i ka mbetur borxh në 

shumën prej 55.35 €; e as nuk ia ka kompensuar shpenzimet e ushqimit, të cilat  llogariten nga 2 € 

në ditë për ditët e pranisë në punë për të punësuarin, këtu paditësen (neni 35.7 i KKAK). 

 

Nga kjo arsye, gjykata detyroi të paditurën t’ia kompensojë shumën e përcaktuar si në 

pikën I të dispozitivit të këtij aktgjykimi, në emër të kompensimit të kualifikimit shkollor – 

përkatësisht diferencën e papaguar për muajtë e punës sa i përket periudhës 20.12.2019 – 

31.12.2020. dhe në emër të kompensimit të shpenzimeve të ushqimit sa i përket periudhës 

14.09.2020 – 16.04.2021. 

 

Për kamatën, gjykata vendosi në bazë të nenit 382 të LMD-së. 

 

Meqë e paditura është thirrë në parashkrim, gjykata vendosi si në pikën II të dispozitivit të 

këtij aktgjykimi, bazuar në nenin 87 të Ligjit të Punës, pasi kërkesa e paditëses është kërkesë 

monetare që parashkruhet brenda afatit prej 3 vite, nga dita e paraqitjes së kërkesës. Në rastin 

konkret, padia sa i është parashtruar më datë 20.12.2022, prandaj edhe kërkesa e paditëses për 3 

vite llogaritet nga data 20.12.2019, ndërsa pjesa e kërkuar deri në këtë datë parashkruhet, 

konkretisht 18.04.2017 – 20.12.2019.  

 

Gjykata ka parasysh se një pjesë e kërkesës së paditëses sa i përket kompensimit të 

shpenzimeve të ushqimit nuk është e parashkruar, periudha 20.12.2019 – 14.09.2020, mirëpo në 

mungesë të provave për të vërtetuar se sa kanë qenë ditët e pranisë në punë të paditëses për 

këtë periudhë, gjykata ia njohi vetëm pjesën për të cilën vërtetohen saktësisht ditët e pranisë në 

punë të paditëses. 

 

Gjykata vendosi si në pikën III të dispozitivit të këtij aktgjykimi, bazuar në dispozitat ligjore 

nga neni 449, 452, 453 dhe 463 të LPK-së, duke marrë parasysh suksesin e paditëses në këtë 

procedurë dhe kërkesën e specifikuar për këto shpenzime, ndërsa sa i përket lartësisë së 

shpenzimeve të procedurës u bazua në nr. tarifor 6 dhe 7 të Rregullorës për Tarifën e Avokatëve 

të Kosovës.  

 

Nga të lartëcekurat, bazuar në nenin 143, paragrafi 1 lidhur me nenin 398 dhe 399 të LPK-

së, u vendos si në dispozitiv të këtij aktgjykimi. 

 

GJYKATA THEMELORE NË GJILAN 

C.nr.1350/22, datë 26.03.2024 

 

                                           Gjyqtari, 

Venhar Salihu 

 

Këshillë Juridike: Kundër këtij aktgjykimi është e lejuar ankesa Gjykatës së Apelit në 

Prishtinë, në afat prej 7 ditë, pas ditës së pranimit të të njëjtit. Ankesa dorëzohet në dy ekzemplar 

përmes kësaj gjykate.  


